
Brahmakritam 06 Shiva Stotram

బ్రహ్మకృతం  ౬ శివస్తోత్రమ్

బ్రహ్మోవాచ  ।
దేవదేవ తవైశ్వర్యం  కేన శక్యేత వేదితుమ్ ।
వినా భాగ్యైక్యసులభం  భవదీయమనుగ్రహమ్  ॥ ౧॥
అకర్తృకాణి వాక్యాని ఐశ్వర్యం తే నిరత్యయమ్ ।
న స్తోతుం శక్యతే కిం తు నమస్కుర్వన్తి దూరతః ॥౨॥
కో విష్ణుః  కోఽహమేతే వా దిక్పాలా వాసవాదయః ।
త్వమేవ దేవ కర్త్తాసి  జగత్సృజనరక్షయోః ॥ ౩॥
పతిస్త్వం పార్వతీనాథ పశవో వయమప్యమీ ।
బద్ధం  పాశేన మోక్తుం వా త్వమేవాస్మాన్ప్రగల్భసే ॥ ౪॥
షడ్వింశత్తత్త్వరూపస్త్వమభితశ్చాభివర్త్తసే  ।
కోవిదః కో వినిర్ణేతుం  తవయాథాత్మ్యమీశ్వరః ॥ ౫॥
కిరాతః కిల దేవస్త్వం సారమేయైః  కిలాగమైః  ।
షడ్వర్గహింస్రాన్సంహర్తుం   కరోష్యాఖేటకౌతుకమ్ ॥౬॥
దేవ దక్షాధ్వరే పూర్వం వరిభద్రస్త్వదాజ్ఞయా    ।
కాం కాం శిక్షామకార్షీన్న  ఇతి కాపి విడమ్బనా ॥ ౭॥
తవ కాలాగ్నిరూపస్య సర్వబ్రహ్మాణ్డదాహినః   ।
పోషణాత్పుష్పచాపస్య ప్రాయో  జిహ్వేతి శేముషీ ॥౮॥
కృతాపరాధః శూలేన త్వయా దీర్ణో జలన్ధరః  ।
అన్తకోన్ధకదైత్యశ్చ   ప్రతివీరశ్చ  కోఽస్తి తే ॥౯॥
అధారయిష్యత్కణ్ఠేన  కాలకూటం న చేద్భవాన్ ।
కథం చ ధారయిష్యామో వయం సర్వేఽపి జీవితమ్ ॥ ౩.౨.౧౬.౧౦॥
దేవదారువనే పూర్వం మునీన్కేవలకర్మఠాన్ ।
ప్రక్షోభ్య  ధూర్తవేషస్త్వం దయయాన్వగ్రహీస్తథా  ॥ ౧౧॥

అఙ్ఘ్రిణాక్రాన్తవాన్నో    చేదత్యుగ్రాం  త్వమపస్మృతిమ్ ।
తయాక్రాన్తమిదం   కృత్స్నమన్ధకారాయతే  జగత్ ॥ ౧౨॥
అర్ధనారీశ్వరం  రూపం త్వయా చేన్న ప్రకాశితమ్  ।
ప్రభవామి  కథం స్రష్టుం   జగదేతచ్చరాచరమ్ ॥ ౧౩॥
భవతా స్తమ్భితః శమ్భో సంరమ్భాజ్జమ్భజిద్భుజః  ।
కియన్తం హన్త కాలం తే జయస్తమ్భ ఇవ స్థితః  ॥ ౧౪॥
భిక్షోః కపాలమాపూర్య రుధిరేణాత్మనో హరిః ।
శూలేనోత్క్షిప్య  ముముహే హ్యేతత్త్వమవధారయ ॥ ౧౫॥
న చేదశిక్షయః సర్వశస్త్రాస్త్రాణ్యనుకమ్పయా   ।
నిర్వాపయేత్కథం వైరం  క్రుద్ధోఽపి   జమదగ్నిభూః ॥ ౧౬॥
నృహరిం శరభాకారః సమహార్షీన్న  చేద్భవాన్ ।
స ఏవ సంహరేద్విశ్వం హిరణ్యకశిపోరపి ॥ ౧౭॥
త్వమాచకృక్షః కల్పాబ్ధౌ కైవర్త్తో   మత్స్యకచ్ఛపౌ ।
హరిం బద్ధ్వాహిరాట్సూత్రైర్నృసింహమథ   సూకరమ్ ॥ ౧౮॥
ఏకోనే పద్మసాహస్రే స్వనేత్రేణ  కృతార్చనమ్ ।
శూలిన్సుదర్శనం దత్త్వా దైత్యద్విషమతూతుషః  ॥ ౧౯॥
ఇతి శ్రీస్కన్దపురాణే   మాహేశ్వరఖణ్డేఽరుణాచలమాహాత్మ్యే
ఉత్తరార్ధే షోడశాధ్యాయాన్తర్గతం  బ్రహ్మకృతం  శివస్తోత్రం
సమాప్తమ్ ।
స్కన్దపురాణ  ।మాహేశ్వరఖణ్డ । అరుణాఖణ్డ । ఉత్తరఖణ్డ । అధ్యాయ ౧౬/౧-౧౯॥

